
по телу своему, иде же суть струпии и язвы. И един струп да оставит 
не помазан. Да будет здрав". И принесоша к нему такова помазания, 
И повеле себе учредити баню. 

Девицу же хотя по ответех искусити, мудрости ради ея, яко же 
слыша о глаголех ея от юноши своего. И посла к ней со единым от слуг 
своих едино повесмо лну и рече, яко: „Сия девица хощет ми супруга 
быти мудрости ради. Аще мудра есть, да в сем лну учинит мне срачицу 
и порты и убрусец в ту годину, в ню же аз в бане пребуду". Слуга же 
принесе ей повесмо лну и княже слово сказа ей. Она же рече слузе: 
„Взыди н а пещь нашу и, снем з гряд поленцо, снеси семо". Он же, 
послуша ея, снесе поленцо. Она же, отмерив пядию, рече: „Отсеки сие 
от поленца сего . Он же отсече. Она же глаголя: „Возми сии утинок 
поленца сего и шед даждь князю своему и от мене рцы ему: „В кии 
час се повесмо аз очешу, а князь твои да приготовит ми в сем утинце 
стан и все строение, киим сотчется полотно его". Слуга же принесе 
ко князю утинок поленца и глаголание девичье сказа ему. Князь же 
рече: „Шед, рцы ко девице, яко невозможно есть в такове мале древце 
в ту малу годину сицева строения створити". Слуга же пришед и княжее 
слово сказа ей. Девица же рече: „А се ли возможно есть человеку 
мужеска возрасту во едином повесьме лну в таку малу годину, в 
ню же в бане пребудет, сотворити срачицу и порты и убрусец?" 
Слуга же отиде и поведа князю своему. Князь же дивляся ответу 
ея. 

И по времени князь иде в баню мытися и повелением девицы пома
занием помазая язвы и струпы своя, а един струп остави непомазан 
по повелению девицы. И изыде же из бани, ничто же болезни чюяше. 
На утрие же узрев си все тело здраво и гладко, развие единаго струпа, 
иже бе непомазан по повелению девичю. И дивляшеся скорому исцеле
нию. Но не восхоте поняти ю жену себе отечества ради ея и посла 
к ней дары. Она же не прият. 

Князь же Петр поеха в вотчину свою, град Муром, здравъствуя. 
И на нем же бе един струп, иже бе непомазан повелением девичий. 
И от того струпа начаша многи струпи и язвы расходитися на теле его 
от перваго дни, во нь же поеха в вотчину свою. И пакы острупленну 
бывшу ему многими струпы и язвами. 

И пакы возвратися на готовое исцеление ко девице. И, яко же приспе 
в дом ея, со студом посла к ней, прося врачевания. Она же, нимало гнева 
подержав, рече: „Аще ми будет супружник, да будет уврачеван". Князь же 
с твердостию слово даст ей, яко „имам поняти ю жену себе". 
Она же паки то же врачевание даст ему, еже предписях. Он же 
вскоре исцеление получи и поят ю жену себе, поеха в вотчину 
свою град Муром, здравъствуя. Такою же виною бысть Феврония 
княгини. 

Приидоста же в вотчину свою, град Муром, и живяста во всяком 
благочествии и ничто же от заповедей божиих оставляющее. 


